
Zu vill und zu wing ös ej Ding 
Nouch dan ippichn “Neugabiläum”, wosse zun 75. Gebortstage vu Neugablunz glei a poor Tage 
lang vrostaltet hon, worsch heuer o n zwejtn Sunntsche an September ock wieder a ganz 
normales Börgrfest, wos om gleichn Oubde wiedr weggeräumt wur. S hotte zengstömareng öm n 
Börgrplotz und n Neuen Morcht de ieblichn Attraktionen. Und natierlich gob s ou jede Menge 
Sisses und Pikantes fr n Hungr, und fr n Dorscht ollrhand mit und ouhne „Ömdrehungn“. 
Obr ganz su wie frieher - vur dan bledn Corona - worsch abn toch ne. Vur olln ale Neugablunzer 
Börgr hon ömasunst nouch söttn Guttschmecksn wie Haluschkn, Rejcherworschtn, Pottrwischln 
odr Kleckslkuchn gesucht, und iebrhaupt worsch mejste ock fr Kindr: Kindr-Moulwettbewarb, 
Bungee-Trampolin, Kindrejsnbohne, Wosserbälle, Kindrschminkn, Torwandschissn, Kindr-Lesch-
Iebung und su fort. Fr de Grußn wor ne gor vill geboutn. Mehrschtns blieb dan Aldrn und 
Grußaldrn, die de Kindr begleitn totn, ock iebrich, sich mit Assn und Trinkn zu undrhaln. Ville - 
bale mieh wie Kindr - hon ban „Kindr-Moulwettbewarbe“ vu n Aktionskreise ei dr Gruppe „ieber 
18“ mittegemacht und ufgeschriebn, wosse sich fr Neugablunz winschn wiern. Zun Beispiele a 
Parkhaus undr dan neuen Börgrplotze odr iebr n Rewe-Parkplotz, mieh Sitzbänke, rejne 
Spielplätze, de friehere Optik vun Isergebörgsborne, bessere Busvrbindungn, Wiederufstellung 
vun Wappnboume, a Vereinshaus und suwos olles. De döttn Winsche will dr Aktionskreis herich 
n Borgemejstr iebergahn. Ob wos drbeine rauskummt, warn mr orscht noch sahn. 
Su moicher vu dan Grußn hätte ban Börgrfeste amende garne su wos wie de Spannung bei dr 
Tombola vu dan Friehschoppn-Konzertn gehot odr ane Moudnschau odr enn Uftriet vu dr 
Delegatioun vu Gablunz odr a Neugablunz-Quiz odr enn Fliehmorcht odr wingstns de ejne odr 
andre Tanzdarbietung. S hout r jo genung Volksgruppn ei Neugablunz, die dou wos Hibsches 
zeign kenntn. Obr uf dr Biehne om Börgrplotze hout ock sechs Stundn lang Musik gespielt - und 
dos vur fost kenn Publikum. Dr Börgrplotz vur dr Biehne wor n ganzn Nouchmöttsch su gutt wie 
vrlossn.  
A bössl wor dou ou s Watr dro schold: S wor su hejß, doss bale kej Mensch uf dan Biergarniturn 
om Börgrplotze hout hockn wolln. Dr Schortn vu dan poor klinschn Sunnschörmln, die s r hotte, 
hout grode amoul fr amende vorzsch Leute gelangt und ne fr die vierhundrt, die Plotz gehot 
hättn. Ock de ganz Hortn hon s dorte ei dr Sunne ausgehaln. Und su hout de orme Musik uf dr 
Biehne vur n Gablinzer Hause mieh odr wingr fr siech allejne musiziern missn. De ogekindichtn 
Tanzvurfiehrungn sein gor ne orscht obgehaln wurn - mrscheints ou wajgn dr Hötze. 
Trotz olledan worsch obr a sehr a osahnliches und gutt besuchtes Kindrfest. Ban Ogeboute fr de 
Grußn hout s halt an nächstn Juhre noch a bössl Loft nouch ubn. Und fr zu schienes Watr kon ja 
kenner wos. S wär jo ou wiedr ne rajchte gewast, wenn s gerahnt hätte. Ock fr kimftiche 
Börgrfeste wärsch amende gutt, mit genung röchtsch grußn Sunnschörmen a bössl besser 
vurzusorgn. S ös jo frieher schun amoul gegangn... 
Mejnt dr ne ou? 

 

Ingrid Zasche

